
Tidak berupaya atau langsung tidak peduli akan Syarat 
Penyenaraian?   
 
Kita menyangka zaman pengarah bebas yang telah lama berkhidmat sudah berakhir 
apabila Bursa Malaysia memperkenalkan pengenalan had tempoh 12 tahun, namun 
masih terdapat beberapa syarikat awam tersenarai (public limited companies, PLC) yang 
tidak pernah berhenti “mengejutkan” kita dengan sikap acuh tak acuh mereka dalam 
mematuhi Syarat-syarat Penyenaraian Bursa Malaysia.  
 
Contoh yang dimaksudkan ialah BLD Plantation Bhd (BLD), sebuah syarikat pekebun 
kelapa sawit yang beribu pejabat di Kuching, yang disenaraikan di Pasaran Utama Bursa 
Malaysia sejak 2003. Pada 31 Mac 2024, BLD memiliki kira-kira 40,000 hektar ladang 
kelapa sawit.  
 
Kami telah membuat pemerhatian dan pemantauan terhadap Syarikat secara tekal dan 
mendapati berlaku dua pelanggaran ke atas Syarat Penyenaraian. Pertama, pengekalan 
pengarah bebas yang telah lama berkhidmat di luar tempoh yang dimandatkan dan 
kedua, keengganan untuk mendedahkan imbuhan pengarah berdasarkan nama secara 
berterusan.  
 
Tindakan Syarikat menyerlahkan pengabaian yang berterusan terhadap amalan tadbir 
urus korporat yang baik walaupun mereka menyedarinya.  
 
Pengekalan pengarah bebas yang telah lama berkhidmat 
 
Pada akhir tahun kewangan 2024, lembaga pengarah BLD terdiri daripada lima ahli iaitu 
empat pengarah lelaki dan seorang pengarah wanita. Daripada jumlah ini, dua 
merupakan pengarah eksekutif, seorang pengarah bukan eksekutif bukan bebas dan dua 
lagi pengarah bebas. Untuk perhatian, salah seorang pengarah bebas telah berkhidmat 
sebagai lembaga pengarah dalam kapasiti yang sama selama 20 tahun dan tujuh bulan, 
selepas dilantik pada Februari 2004. 
 
Demi meningkatkan kualiti dan mengukuhkan kebebasan lembaga pengarah, Bursa 
Malaysia telah mengumumkan pada 19 Januari 2022, had tempoh perkhidmatan 
terkumpul selama 12 tahun untuk pengarah bebas. Semua pengarah bebas yang sudah 
lama berkhidmat dikehendaki meletakkan jawatan, bersara atau dilantik semula sebagai 
pengarah bukan bebas selewat-lewatnya 1 Jun 2023.  
 
Walaupun syarat baharu itu telah mula berkuat kuasa, BLD tetap membentangkan 
resolusi untuk mengekalkan pengarah bebas yang sudah lama berkhidmat pada 
mesyuarat agung tahunan (AGM) syarikat pada September 2023. Resolusi itu telah 
diluluskan dengan bantahan daripada hanya dua pemegang saham (0.0002%).  
 



 The Observer | Jumaat 13 September 2024 | ⓒ MSWG 2024
   3 

Pada AGM tahun ini yang diadakan pada September 2024, BLD sekali lagi 
membentangkan resolusi yang sama untuk mengekalkan pengarah bebas yang sudah 
lama berkhidmat itu, suatu pelanggaran yang jelas terhadap Syarat-syarat Penyenaraian.  
 
Sebelum AGM diadakan, MSWG telah menghantar surat kepada syarikat bertanyakan 
tentang cabaran yang dihadapi untuk mengenal pasti dan menerima ahli lembaga 
pengarah baharu, terutama apabila lebih setahun sudah berlalu sejak had tempoh 12 
tahun itu berkuat kuasa. Selain itu, MSWG juga meminta penjelasan tentang garis masa 
sama ada untuk pelantikan semula atau persaraan pengarah bebas itu. Jawapan yang 
kami terima ternyata tidak menggalakkan. 
 
Soalan MSWG melalui surat bertarikh 29 Ogos 2024 
(Salinan penuh surat boleh didapati di laman sesawang MSWG) 
 
Pada masa ini, Datuk Haji Hamden bin Haji Ahmad, Pengarah Bebas Bukan Eksekutif 
(independent non-executive director, INED) BLDP yang dilantik pada 4 Februari 2004, 
kemudian meletak jawatan pada 3 Julai 2007 dan dilantik semula pada 3 September 
2007 (halaman 8, Laporan Tahunan 2024) telah berkhidmat dalam Lembaga Pengarah 
selama 20 tahun 7 bulan. Di bawah Resolusi 7 dan 11, beliau berhasrat untuk 
mencadangkan pelantikan semula dan dikekalkan supaya terus memegang jawatan 
sebagai INED Syarikat.  
 
Bursa Malaysia telah meminda Syarat-syarat Penyenaraian Pasaran Utama untuk 
mengehadkan tempoh jawatan pengarah bebas kepada tidak lebih dari tempoh 
terkumpul 12 tahun dalam penerbit tersenarai atau mana-mana perbadanan berkaitan 
dari tarikh pelantikan pertamanya sebagai pengarah bebas. (Rujuk kepada Bab 1 
Syarat-syarat Penyenaraian Pasaran Utama Bursa Malaysia)  
 
Kesinambungan pemegangan jawatan Datuk Haji Hamden bin Haji Ahmad sebagai 
INED BLDP adalah pelanggaran terhadap Syarat-syarat Penyenaraian Pasaran 
Utama Bursa Malaysia. Memandangkan MSWG telah membangkitkan isu ini sewaktu 
AGM tahun lepas dan setahun telah pun berlalu, apakah cabaran yang dihadapi oleh 
Lembaga Pengarah dalam mengenal pasti dan menerima ahli lembaga pengarah 
baharu? 
 
Jawapan BLD kepada surat MSWG 
 
Lembaga Pengarah telah melantik seorang Pengarah Bebas Bukan Eksekutif baharu 
pada 16 Mei 2024, menjadikan komposisi lembaga semasa kepada enam ahli. 
 

 
Tidak berpuas hati dengan jawapan bertulis yang diberikan, MSWG membangkitkan 
kebimbangan yang sama pada AGM Syarikat yang diadakan secara fizikal. Tindakan ini 
menyebabkan berlaku perbahasan dan pertikaman lidah antara kami dengan Lembaga 
Pengarah.  

Lembaga Pengarah, yang diketuai oleh Pengerusi Eksekutif, mempertahankan sekeras-
kerasnya keputusan mereka untuk mengekalkan pengarah bebas yang telah lama 
berkhidmat itu. Pengerusi menegaskan bahawa pengarah bebas itu ialah seorang 
akauntan yang berkelayakan dan secara konsisten mengekalkan kebebasannya 
sepanjang tempoh perkhidmatan serta menunjukkan kesaksamaan dalam perbincangan 
lembaga pengarah. Beliau juga memetik beberapa contoh yang mana pengarah bebas 
itu pernah memberikan sudut pandangan yang berbeza.  
 
Pada satu ketika, Pengerusi mencadangkan satu titik persamaan antara beliau dengan 
pengarah tersebut yang mana beliau sendiri telah berkhidmat dalam Lembaga lebih lama 
berbanding dengan pengarah itu. Kami menganggap perbandingan ini sebagai tidak adil 
kerana terdapat perbezaan dalam peranan dan tanggungjawab antara pengarah 
eksekutif dan pengarah bebas. 
 
Pada masa yang sama, Syarikat mengetepikan soalan kami yang menyentuh cabaran 
berkaitan perancangan penggantian, dengan menyatakan bahawa mereka telah 
melantik pengarah bebas baharu pada 16 Mei 2024, yang meningkatkan saiz lembaga 
kepada enam ahli. Jawapan ini gagal menangani kebimbangan utama kami iaitu 
pelanggaran secara berterusan Syarat-syarat Penyenaraian dengan mengekalkan 
pengarah bebas yang sudah lama memegang jawatan itu. 
 
Apabila tiba masa untuk mengundi resolusi itu, Syarikat membentangkan usul tersebut 
menggunakan pendekatan majoriti mudah. Walhal, Syarikat boleh sekurang-kurangnya 
membentangkan resolusi itu dengan menggunakan pendekatan pengundian dua 
peringkat berpandukan Kod Tadbir Urus Korporat Malaysia (Malaysian Code on Corporate 
Governance, MCCG). Usul itu diluluskan dengan mudah dengan undian daripada 99.9% 
saham, yang kebanyakannya mungkin diperoleh daripada syarikat itu sendiri kerana 
kami mendapati hanya beberapa pemegang saham minoriti yang hadir.  
 
Kami kecewa dengan tindakan Syarikat yang secara terang-terangan tidak peduli akan 
pematuhan terhadap Syarat-syarat Penyenaraian. Pendirian kami bukanlah tidak 
munasabah. Jika pengarah berkenaan boleh terus menyumbang secara berkesan kepada 
lembaga pengarah dan syarikat, beliau boleh dikekalkan sebagai pengarah tetapi 
mestilah dilantik semula sebagai pengarah bukan bebas. 
 

 

Soalan dan jawapan berhubung Syarat-syarat Penyenaraian Bursa Malaysia 
Securities Berhad untuk Pasaran Utama 
 
Perenggan 1.2 (xviii)  
Bolehkah seorang pengarah bebas yang telah berkhidmat dalam 
lembaga pengarah selama lebih 12 tahun dibenarkan untuk kekal dalam 
lembaga pengarah?  
 
Ya, individu tersebut boleh kekal dalam lembaga pengarah jika dia dilantik 
semula sebagai pengarah bukan bebas.   

Keengganan yang berterusan untuk mendedahkan imbuhan pengarah 
berdasarkan nama 
 
MSWG telah berulang kali mengutarakan kebimbangan berhubung keengganan 
berterusan BLD untuk mendedahkan imbuhan pengarah berdasarkan nama sejak 2021. 
Walaupun Syarikat maklum akan kebimbangan kami, mereka tetap menyatakan isu 
keselamatan dan kerahsiaan sebagai justifikasi untuk tidak berbuat demikian.  
 
Soalan MSWG melalui surat bertarikh 29 Ogos 2024 
(Salinan penuh surat ini boleh didapati di laman sesawang MSWG) 
 
Berdasarkan jawapan BLD kepada surat pada tahun 2021, 2022 dan 2023 kepada 
soalan MSWG yang dibangkitkan dalam AGM sebelumnya, Syarikat maklum akan 
komen MSWG dan tidak mahu mendedahkan imbuhan pengarah berdasarkan nama 
atas sebab kerahsiaan dan kebimbangan keselamatan. 
 
Tindakan Syarikat yang masih tidak mendedahkan imbuhan pengarah berdasarkan 
nama untuk Laporan Tahunan 2024 adalah pelanggaran Syarat-syarat Penyenaraian 
Pasaran Utama Bursa Malaysia. Pendedahan yang dibuat di halaman 14 Laporan 
Tahunan 2024 tidak memenuhi syarat pendedahan di bawah Lampiran 9C Kandungan 
Laporan Tahunan, Bahagian A (11) Syarat-syarat Penyenaraian Pasaran Utama Bursa 
Malaysia. 
 
Jawapan BLD kepada surat MSWG 
 
Lembaga Pengarah maklum akan kebimbangan MSWG tetapi mereka tetap dengan 
pendirian untuk tidak mendedahkan maklumat tersebut.  
 

 
Sebagai perspektif, BLD menanggung perbelanjaan imbuhan sebanyak RM2.75 juta pada 
tahun kewangan 2024 untuk pengarah eksekutif dan bukan eksekutif, dengan kira-kira 
62% diperuntukkan kepada gaji, yuran dan emolumen lain pengarah eksekutif.   
 
Keengganan BLD untuk mematuhi Syarat-syarat Penyenaraian tidak mencerminkan 
komitmen Syarikat terhadap tadbir urus korporat. Pengabaian yang berterusan terhadap 
peraturan ini menjejaskan ketelusan dan akauntabiliti serta mengabaikan kepentingan 
pemegang saham.  
 
Jika pengarah diberikan ganjaran yang adil, tiada sebab untuk tidak mendedahkan 
imbuhan mereka secara individu. Pemegang saham melantik pengarah untuk memenuhi 
peranan dan tanggungjawab tertentu dan imbuhan mereka mencerminkan prestasi 
mereka. Selain itu, di bawah Seksyen 230 Akta Syarikat 2016 dan Perenggan 7.24 Syarat-
syarat Penyenaraian, pemegang saham berhak untuk meluluskan imbuhan pengarah 
bukan eksekutif. Ketelusan dalam aspek ini membolehkan pemegang saham membuat 
keputusan termaklum. Walaupun pemegang saham tidak meluluskan pakej imbuhan 

pengarah eksekutif, pendedahan tersebut membolehkan mereka bertanya soalan yang 
berkaitan pakej imbuhan. 
 
Perkara lain berhubung amalan tadbir urus korporat  
 
Selain daripada dua pelanggaran ketara Syarat-syarat Penyenaraian, pengendalian 
mesyuarat agung BLD juga mempunyai banyak ruang untuk penambahbaikan.  
 
Notis AGM tidak menyatakan jumlah yang akan diluluskan untuk imbuhan pengarah. Ia 
juga tidak menyediakan nota penjelasan mengenai yuran dan faedah pengarah. 
Walaupun Pengerusi menyebut secara ringkas jumlah yang akan diluluskan sewaktu 
membentangkan resolusi, para pemegang saham memerlukan lebih banyak maklumat 
untuk membincangkan perkara itu sebelum membuat keputusan.  
 
Tambahan pula, borang proksi tidak disertakan dalam Laporan Tahunan atau notis 
mesyuarat. Sebaliknya, pemegang saham dikehendaki memuat turun dan mencetak 
borang proksi daripada laman sesawang korporat dan menghantarnya ke pejabat 
berdaftar. 
 
Malangnya, Syarikat tidak menggunakan penyelesaian elektronik yang memudahkan 
proses seperti sistem e-proksi, yang dapat mengelakkan pemegang saham daripada 
kesulitan untuk mencetak dan menghantar borang secara fizikal.  
 
Ramai pemegang saham, terutamanya mereka yang tidak dapat menghadiri mesyuarat 
secara peribadi, boleh melepaskan hak mereka untuk mengundi kepada proksi atau 
pengerusi untuk mengundi bagi pihak mereka. Memandangkan syarikat tidak membuat 
pendedahan terperinci, bagaimanakah pemegang saham dapat membuat arahan 
pengundian yang termaklum sebelum mesyuarat berlangsung? 
 
Pemegang saham juga tidak dapat mengesan jumlah yang diluluskan pada tahun-tahun 
sebelum ini kerana butirannya tidak disertakan dalam Perkara Utama yang Dibincangkan 
(Key Matters Discussed, KMD) yang diterbitkan oleh Syarikat selepas AGMnya. 
 
Lembaga Pengarah pada masa ini terdiri daripada seorang pengarah bukan eksekutif 
bukan bebas wanita (non-independent non-executive director, NINED), yang kebetulan 
merupakan anak kepada Pengerusi Eksekutif. Untuk perhatian, pelantikannya pada 2 
Mac 2022 dibuat sejurus selepas Bursa Malaysia mengumumkan keperluan mandatori 
bagi PLC untuk mempunyai sekurang-kurangnya seorang pengarah wanita dalam 
lembaga pengarah mereka pada 19 Januari 2022. Adakah tarikh pelantikan ini 
disengajakan atau kebetulan, anda tentukan sendiri.  
 
Walau bagaimanapun, kebimbangan utama kami adalah keupayaan pengarah untuk 
kekal bebas dan tidak berat sebelah, memandangkan hubungan kekeluargaan beliau 
dengan Pengerusi Eksekutif. Selain itu, pelantikan ahli keluarga pasti akan menimbulkan 
persoalan sama ada ia dibuat berdasarkan merit atau semata-mata untuk memenuhi 
Syarat Penyenaraian. 

Komposisi Jawatankuasa Ganjaran (Remuneration Committee, RC) BLD merupakan satu 
lagi isu yang menjadi pertikaian. Ia terdiri daripada Pengerusi Eksekutif, NINED wanita 
(yang merupakan anak perempuannya) dan seorang pengarah bebas. Sekali lagi, struktur 
sedemikian bertentangan dengan semangat ketelusan dan kebebasan seperti yang 
digariskan di bawah Amalan 1.4 MCCG - Pengerusi lembaga tidak sepatutnya menjadi ahli 
Jawatankuasa Audit (Audit Committee, AC), Jawatankuasa Pencalonan (Nomination 
Committee, NC) atau RC. BLD tidak mengguna pakai amalan tersebut.  
 
Meletakkan orang yang sama sebagai penyandang jawatan Pengerusi lembaga dan 
Pengerusi AC, NC atau RC boleh menimbulkan risiko semakan sendiri dan boleh 
menjejaskan objektiviti Pengerusi dan lembaga apabila membincangkan pemerhatian 
dan cadangan yang dikemukakan oleh jawatankuasa lembaga. 
 
PLC beroperasi di bawah tahap piawaian tadbir urus korporat yang berbeza-beza. 
Sesetengah PLC menunjukkan amalan yang boleh dijadikan teladan, manakala yang lain 
tidak berbuat demikian. Di sinilah MSWG memainkan peranan yang penting iaitu 
memantau sebarang pelanggaran dan ketidakpatuhan terhadap amalan tadbir urus 
korporat dalam kalangan PLC. 

MSWG DALAM TINDAKAN 
 
Penswastaan MPHB Capital Berhad  

 
Dalam The Observer bertarikh 30 Ogos 2024, MSWG 
mengetengahkan kebimbangan yang semakin meruncing 
mengenai pelaksanaan penswastaan MPHB Capital 
Berhad (MPHB). Sejak MPHB mengumumkan pelaksanaan 
Cadangan Pengurangan dan Pembayaran Balik Modal 
Terpilih (Cadangan SCR) pada 28 Mei 2024, MSWG 
menerima banyak maklum balas daripada pemegang 
saham minoriti, khususnya berkaitan harga tawaran iaitu 
RM1.70 sesaham. Pemegang saham menyatakan bahawa 
harga tersebut adalah jauh di bawah nilai aset bersih (net 
asset value, NAV) Syarikat, mencetuskan persoalan sama 
ada Cadangan itu mencerminkan nilai sebenar perniagaan 
MPHB.  
 

Memandangkan tarikh Mesyuarat Agung Luar Biasa (EGM) pada 6 September 2024 
semakin hampir, MSWG menggesa pemegang saham minoriti untuk mempertimbangkan 
cadangan itu dengan semasak-masaknya dan yang paling penting, melaksanakan hak 
mereka untuk mengundi. Dengan perbincangan hangat yang berkisar tentang harga 
tawaran, EGM ini memberi peluang kepada pemegang saham untuk mempengaruhi hala 
tuju MPHB, memastikan suara mereka didengari dalam keputusan yang mampu 
membentuk laluan Syarikat pada masa hadapan. 
 
Forum Awam berhubung Penswastaan MPHB 
 

Pada 3 September 2024, MSWG menganjurkan forum 
awam di Bukit Kiara Equestrian & Country Resort untuk 
menangani kebimbangan yang dibangkitkan oleh 
pemegang saham minoriti berhubung penswastaan 
MPHB. Sesi itu dihadiri oleh pemegang saham minoriti 
dan dianjurkan sebagai tindak balas kepada permintaan 
untuk membantu mereka memahami Surat Nasihat 
Bebas (Independent Advice Letter, IAL) dan tawaran yang 
dibentangkan.  
 
IAL, yang dikeluarkan oleh UOB Kay Hian Securities (M) 
Sdn Bhd selaku Penasihat Bebas yang dilantik untuk 

pemegang saham tidak berkepentingan, memberikan pandangan, pendapat dan 
cadangan yang kritikal mengenai Cadangan SCR, seterusnya membantu pemegang 
saham membuat keputusan termaklum. 
 
Forum ini bertujuan untuk menjelaskan kandungan IAL, bukan untuk mempengaruhi 
keputusan pengundian. Ia berfungsi sebagai platform untuk pemegang saham 

mendapatkan penjelasan berhubung syarat-syarat teknikal dan berkongsi pandangan 
mereka mengenai tawaran itu. MSWG menerima maklum balas positif daripada para 
hadirin, yang menghargai inisiatif dan peluang untuk lebih memahami kerumitan dalam 
Cadangan tersebut. 
 

 
 
Mesyuarat Agung Luar Biasa MPHB 
 
EGM MPHB Capital Berhad telah diadakan secara 
fizikal pada 6 September 2024 di Hotel Flamingo by 
The Lake di Ampang. Kira-kira 80 pemegang saham 
menghadiri mesyuarat itu, bersama ahli lembaga 
pengarah, termasuk pengarah yang 
berkepentingan. Seorang pengarah tidak hadir atas 
sebab kesihatan. Pemegang saham minoriti 
bertanyakan banyak soalan penting kepada 
lembaga pengarah, penilai, penasihat bebas dan 
penasihat utama, menyatakan kebimbangan 
mereka terhadap syarat-syarat Penswastaan.  
 
MSWG memainkan peranan penting dalam 
mengetuai sesi Soal Jawab dengan mengusulkan 
beberapa perkara kritikal, termasuk:   
 
1) Rizab tunai MPHB yang berjumlah kira-kira 

RM657.7 juta adalah bersamaan 94 sen 
sesaham. MSWG menekankan bahawa dengan 
harga tawaran SCR pada RM1.70 sesaham, 
selepas ditolak tunai, pemegang saham yang 
tidak berkepentingan secara efektif hanya 
menerima 76 sen sesaham untuk Nilai Aset 
Bersih yang Dinilai Semula (Revalued Net Asset 

Value, RNAV) iaitu RM2.33 (selepas tunai) sesaham, yang menghasilkan diskaun yang 
lebih tinggi sebanyak 67% berbanding 48% seperti yang dinyatakan.  

 
2) Mengapakah pembuat tawaran menggunakan wang tunai Syarikat untuk 

menswastakan MPHB sedangkan wang tunai ini adalah hak milik semua pemegang 
saham dan boleh dipulangkan melalui dividen? 

 
3) Mengapakah Harga Tawaran mewakili diskaun yang tinggi iaitu 48% daripada RNAV 

sebanyak RM3.27 dan apakah usaha yang dibuat oleh pengarah bebas untuk 
merundingkan harga tawaran yang lebih tinggi, jika ada?  

 
4) Bagaimanakah pengarah bebas melindungi dan bertindak demi kepentingan 

pemegang saham yang tidak berkepentingan dengan membenarkan Cadangan SCR 
itu dibentangkan?  

 
5) Adakah Pengarah Bebas telah cuba mendapatkan pendapat kedua untuk penilaian 

aset MPHB, lebih-lebih lagi apabila timbul kebimbangan terhadap penilaian tanah dan 
hotelnya. 

 
Proses pengundian dijalankan secara manual iaitu pemegang saham mengisi borang 
pengundian dan memasukkannya ke dalam kotak. Hanya pemegang saham yang tidak 
berkepentingan layak mengundi. Pada penghujung sesi, kedua-dua resolusi telah 
dilaksanakan, dengan 87% mengundi menyokong resolusi itu dan hanya 8.34% mengundi 
menentangnya. 
 
Surat kami kepada MPHB 
 
Susulan daripada EGM tersebut, MSWG telah menghantar surat kepada MPHB pada 11 
September 2024, menekankan bahawa 8.34% daripada pemegang saham minoriti yang 
tidak berkepentingan telah mengundi menentang Resolusi Khas berhubung Cadangan 
SCR itu. Angka ini agak tinggi, menzahirkan perasaan tidak puas hati yang ketara dalam 
kalangan pemegang saham minoriti berhubung harga tawaran untuk SCR. 
 
Dengan mengambil kira kepentingan pemegang saham minoriti, MSWG mencadangkan 
supaya  lembaga pengarah MPHB mempertimbangkan untuk mengisytiharkan dividen 
token kepada pemegang saham minoriti. MSWG menegaskan bahawa dividen ini tidak 
seharusnya mengurangkan harga tawaran RM1.70 sesaham kepada pemegang saham 
yang tidak berkepentingan. Memandangkan harga tawaran telah ditetapkan pada 
diskaun yang tinggi, tindakan sedemikian menzahirkan muhibah serta mengakui 
kebimbangan pemegang saham minoriti. Sehingga tarikh penerbitan surat berita ini, 
MPHB masih belum menjawab surat MSWG. Petikan surat tersebut adalah seperti di 
bawah. 

MSWG dalam The Edge Malaysia  
 
MSWG telah dipaparkan dalam akhbar perniagaan mingguan The Edge Malaysia pada 9 
September 2024, yang menyaksikan Ketua Pegawai Eksekutif MSWG, Dr Ismet Yusoff 
berkongsi pandangan beliau tentang inisiatif yang dijalankan oleh MSWG dan isu kritikal 
seputar dunia korporat Malaysia berdasarkan pemerhatian MSWG. Artikel itu 
menekankan usaha berterusan MSWG untuk meningkatkan tadbir urus korporat, 
melindungi kepentingan pemegang saham minoriti serta menangani cabaran yang 
muncul dalam landskap korporat. Kami mengucapkan terima kasih kepada The Edge 
Malaysia dan Liew Jia Teng, Timbalan Editor penerbitan atas liputan ini.  

Tinjauan Mingguan AGM/ EGM MSWG untuk tempoh  
16 hingga 20 September 2024  
 
Berikut adalah AGM/ EGM syarikat-syarikat di bawah senarai pemantauan Badan 
Pengawas Pemegang Saham Minoriti (MSWG) pada minggu ini. 
 
Ringkasan perkara penting disenaraikan di bawah, manakala butiran terperinci soalan 
yang diajukan kepada syarikat boleh didapati di laman sesawang MSWG di 
www.mswg.org.my  
 

Tarikh & Masa Syarikat Tinjauan ringkas 
18.09.24 (Rabu) 
11.00 pagi 

Trive Property Group 
Berhad  
(EGM) 

Trive Property berhasrat mendapatkan 
kelulusan pemegang saham untuk 
cadangan terbitan bonus sehingga 505.46 
juta waran berdasarkan dua waran bagi 
setiap lima saham biasa sedia ada yang 
dipegang dalam Trive Property.  
 

19.09.24 (Khamis) 
10.00 pagi 

PMB Technology 
Berhad  
(EGM) 

PMBTech bercadang untuk melaksanakan 
terbitan hak boleh ditolak saham biasa 
baharu untuk mengumpulkan kira-kira 
RM300 juta.  
 
Syarikat berhasrat untuk melaksanakan 
terbitan hak ini secara langganan penuh 
dan hasil bersih daripada terbitan hak ini 
akan digunakan untuk membayar balik 
pinjaman bank. Tindakan ini akan 
mengurangkan nisbah penggearan 
Syarikat daripada 0.89x kepada 0.44x. 
 

19.09.24 (Khamis) 
10.30 pagi 

Eksons Corporation 
Berhad  
(AGM) 

Kumpulan mencatatkan keuntungan 
selepas cukai sebanyak RM14.3 juta untuk 
tahun kewangan 2024, keuntungan 
tahunan pertama yang diperoleh sejak 
tahun kewangan 2021. Keuntungan ini 
sebahagian besarnya hasil daripada 
pelaburan yang dipegang serta strategi 
penyusunan semula portfolio. 
 
Pada akhir tahun kewangan 2024, sekuriti 
pelaburan jangka pendek, simpanan tetap 
jangka pendek, tunai dan baki bank 
Kumpulan berjumlah RM283.74 juta, 

http://www.mswg.org.my/

Tarikh & Masa Syarikat Tinjauan ringkas 
merangkumi kira-kira 68% daripada 
asetnya yang berjumlah RM418.32 juta. 
Kedudukan ini menyebabkan Kumpulan 
hampir mencetuskan Kriteria Tunai di 
bawah Perenggan 8.03 Syarat 
Penyenaraian Pasaran Utama Bursa 
Securities, yang berpotensi 
mengklasifikasikan Kumpulan sebagai 
Syarikat Tunai. 
 

19.09.24 (Khamis) 
10.30 pagi 

Green Packet Berhad   
(AGM) 

Pendapatan Kumpulan meningkat 8.32% 
kepada RM740.14 juta pada tahun 
kewangan 2024 terutamanya 
disumbangkan oleh segmen 
Perkhidmatan Digital yang menawarkan 
perkhidmatan seperti suara borong, 
sambungan data dan penghantaran mesej 
aplikasi kepada orang (A2P). 
 
Bagaimanapun, Kumpulan masih 
melaporkan kerugian sebelum cukai 
sebanyak RM7.76 juta (tahun kewangan 
2023: RM42.64 juta). Kerugian yang lebih 
rendah ini disumbangkan oleh 
peningkatan kecekapan operasi serta 
penstrukturan semula segmen 
perniagaan yang tidak menguntungkan. 
 

19.09.24 (Khamis) 
12.00 tengah hari 

YNH Property 
Berhad  
(EGM) 

Syarikat mencadangkan resolusi untuk 
melupuskan pusat beli-belah runcit tujuh 
tingkat yang dikenali sebagai ‘163 Retail 
Park’ oleh D’Kiara Place Sdn Bhd, sebuah 
anak syarikat milik penuh Syarikat kepada 
RHB Trustees Berhad selaku pemegang 
amanah Sunway Real Estate Investment 
Trust pada jumlah RM215 juta. 
 

 
  



 The Observer | Jumaat 13 September 2024 | ⓒ MSWG 2024
   15 

Perkara penting: 
Syarikat Perkara/ Isu Untuk Diajukan 
Eksons Corporation 
Berhad  
(AGM) 

Bahagian Papan Lapis mempunyai inventori papan lapis 
sebanyak RM16.1 juta pada 31 Mac 2024 dan inventori ini 
akan terus dijual pada masa hadapan yang boleh dijangka, 
dengan jangkaan tempoh melebihi setahun (Halaman 11, 
Laporan Tahunan 2024). 
 
a) Adakah Kumpulan sedang mencari pembeli untuk 

melangsaikan inventori papan lapisnya yang sedia ada 
berjumlah RM16.1 juta? 

 
b) Laporan tahunan sebelum ini menyatakan bahawa 

keseluruhan kilang Tawau telah disewakan dengan sewa 
bulanan asas RM25,000 ditambah sewa tambahan yang 
berubah-ubah. Berapakah jumlah pendapatan sewa 
sebenar yang diterima pada tahun kewangan 2024? 

 
c) Apakah status kilang Sibu? Adakah Kumpulan telah 

menyewakannya juga? 
 

Green Packet Berhad   
(AGM) 

“Demi menyahut cabaran dan mengurangkan kerugian, 
kami melaksanakan beberapa langkah untuk 
mengoptimumkan operasi antara 2022 dan 2023: 
 
i. kami melupuskan syarikat yang tidak berprestasi bagi 

menyelaraskan operasi kami;  
ii. kami beralih daripada mod pengembangan kepada 

operasi lean dengan merasionalkan jumlah kakitangan 
kami;  

iii. kami melaksanakan langkah pengurangan kos bagi 
mengurangkan perbelanjaan operasi kami; dan   

iv. kami berjaya mendapatkan semula deposit yang 
didahulukan kepada rakan kongsi, termasuk pemulihan 
yang ketara daripada penglibatan kami dengan Tencent 
seperti yang dinyatakan dalam Seksyen 3(iii) Pekeliling.” 

 
(Halaman 12 Pekeliling bertarikh 14 Ogos 2024) 
 
“Secara keseluruhan, Kumpulan mengalami kerugian 
sebelum cukai sebanyak RM7.76 juta, berbanding dengan 
RM62.85 juta untuk tempoh 15 bulan berakhir 31 Mac 2023; 
dan RM42.64 juta untuk tempoh 12 bulan berakhir 31 Mac 
2023.” (Halaman 12, Laporan Tahunan 2024) 

Syarikat mengalami kerugian selepas cukai sebanyak 
RM7.47 juta bagi tempoh kewangan berakhir 30 Jun 2024. 
 
Walaupun selepas pelaksanaan langkah pengoptimuman, 
Kumpulan terus mengalami kerugian. Apakah pandangan 
Lembaga Pengarah terhadap keberkesanan keseluruhan 
langkah pengoptimuman tersebut? 
 

YNH Property Berhad  
(EGM) 

Nilai pasaran 163 Retail Park ialah RM270.5 juta seperti yang 
dinilai oleh penilai profesional, Azmi & Co, manakala nilai 
dibawa untuk 163 Retail Park selepas diaudit ialah RM234.7 
juta pada Jun 2023. 
 
Syarikat bercadang untuk menjual 163 Retail Park pada 
harga RM215 juta secara tunai yang mewakili diskaun 
sebanyak RM55.5 juta atau 20.52% daripada nilai pasaran. 
 
Syarikat juga akan mencatatkan kerugian bersih proforma 
sebanyak RM12.04 juta selepas mengambil kira pembalikan 
cukai tertunda.  
 
a) Mengapakah Syarikat menjual 163 Retail Park pada 

diskaun sebanyak 20.52% daripada nilai pasarannya? 
 
b) Adakah Syarikat telah melaksanakan tender terbuka 

untuk menilai prospek dan bidaan untuk 163 Retail Park 
sebelum membuat perjanjian dengan Sunway REIT? 

 
c) Adakah terdapat pembida lain untuk 163 Retail Park? Jika 

ada, atas dasar apakah Sunway REIT dipilih berbanding 
pembida lain? 

 


